
ЭДИК МИНАСЯН, ГЕРОИЧЕСКАЯ ДЕЯТЕЛЬНОСТЬ АРМЯНОК В ГОДЫ 

ОСВОБОДИТЕЛЬНОГО ДВИЖЕНИЯ КОНЦА XIX–НАЧАЛА XX ВЕКА, МОСКВА, 

«ЭДИТУС», 2020, 252 С. 

 

 
 

Մոսկվայի «Էդիտուս» հրատարակչությունը վերջերս ռուսերոն լեզվով հրատարակեց Էդիկ 

Մինասյանի հեղինակած «Հայուհիների հերոսական գործունեությունը 19-րդ դարավերջի և 20-

րդ դարասկզբի ազգային–ազատագրական շարժման տարիներին» 252 տպագիր էջեր ընդ-

գրկող մենագրությունը։ Այն ռուսալեզու ընթերցողին ներկայացնում է հայուհիների հերոսական 

գործունեության ամբողջական դրվագներ հայդուկային (ֆիդայական) պայքարից սկսած՝ ներա-

ռելով նաև 1915-1923 թթ․ ինքնապաշտպանական հերոսամարտերը։ Վաստակաշատ պատմա-

բանի այս մեծարժեք աշխատության մեջ ընդգծվում է հայ կնոջ դիրքի ու կոչման մասին այն վեհ 

ու բարձր ըմբռնումը, որն ամրագրված  է մեր պատմության բազմաթիվ էջերում, ինչպես նաև 

բացահայտվում է հայ կնոջ, հայ մոր կերպարը, որը հայրենիքի ու ազգի համար բախտորոշ օրե-

րին անմասն չի մնացել գոյապայքարից՝ ձգտելով ամրագրել հայի՝ Հայկական լեռնաշխարհում 

ազատ ու ինքնուրույն ապրելու իրավունքը։ Վտանգի պահերին հայ կինը կատարել  է իր վեհա-

գույն առաքելությունը, մարտնչել է, հերոսացել, ծնել հերոսներ ու դաստիարակել նրանց։ Պատ-

մաբանի տաղանդավոր գրիչը, պատմական իրադարձությունների խորքը թափանցելու և հե-

տաքրքիր ընդհանրացումներ կատարելու ձիրքը, վիճելի գիտական հիմնախնդիրները նորովի 

լուսաբանելու ունակությունը հեղինակին հնարավարություն են ընձեռել գիտական պատշաճ մա-

կարդակով հանրագումարի բերել կին հայդուկի նկարագիրն ու գործած հերոսությունները։ Մե-

նագրության մեջ պատմաքննական վերլուծության են ենթարկված հերոս հայուհիների կյանքին 

զուգորդված բոլոր կարևոր իրադարձություններն ու դեպքերը։ Միանգամայն իրավացի էր Գա-

րեգին Նժդեհը, երբ շեշտում էր, որ «կնոջ հայրենասիրությունը որպես աստվածային կրակ, բոց 

ու ջերմություն, կարթնացնի քնած առյուծն իր ժողովրդի մեջ»։ XIX դարավերջի և XX դարասկզբի 

պատմաշրջանում տեղի ունեցող իրողությունների ազգային-ազատագրական  պայքարի բովում 

հեղինակը փնտրում է հայրենասեր հայուհիներին՝ հայ կանանց, հայ մայրերին, որոնք իրենց 

սխրանքներով հետ չեն մնացել տղամարդկանցից՝ սեփական ժողովրդի փրկությունը բարձր դա-

սելով անձնական երջանկությունից, կյանքը նվիրաբերելով ազգի ազատագրությանը։ Մենագ-

րության  երկու գլուխներում լուսաբանվում է հայոց հերոսական պատմության տարբեր փուլե-

րում, ֆիդայական պայքարի և ինքնապաշտպանական հերոսամարտերի տարիներին ազատա-

մարտի մասնակից և սխրագործություններով աչքի ընկած հայուհիների գործունեությունը։ 

Գրքի գլուխներն ունեն հայ կնոջը, հայ մորը ձոնված նժդեհյան հայտնի ու խորախորհուրդ խոս-

քերով բնաբաններ, որոնք  գաղափարական առումով անմիջականորեն առնչվում են տվյալ գլխի 

բովանդակությանը։ Աշխատության առաջին գլխում, որը վերնագրված է «Հայոց ազատագրա-

կան շարժման հայդուկային (ֆիդայական) պայքարի մասնակից հայուհիները» (էջ  8-75) անդրա-

դարձ է կատարվում հայոց ազատամարտի հայդուկային (ֆիդայական) պայքարի մասնակից կա-

նանց, այն հերոսուհիներին, որոնք մասնակցություն են ունեցել  1890-1900-ական թթ․ ինքնա-

պաշտպանական հերոսամարտերին՝ Սասունի, Զեյթունի, Վանի և այլ ազատամարտերին, 1905-

1906 թթ․ հայ-թաթարական կռիվներին և այլն։ Ընթերցողին ներկայացվում են ոչ միայն կռվի 

դաշտում մարտնչող հայ կանանց կերպարները, այլև հայ մայրերի հերոսապատումը, որոնք մայ-

րական հոգատարություն ու օժանդակություն են ցուցաբերել ֆիդայիներին, հսկել են նրանց 

թաքստոցները, անհրաժեշտ տեղեկություններ հասցրել հերոսներին, զբաղվել են հետախուզութ-

յամբ, խնամել ու բուժել են վիրավորներին։ Հայ հերոս կանանց թվում են Սոսե Մայրիկը, Սառա 

Մայրիկը, Նունե Մայրիկը (նույն ինքը՝ Նունե Քոլյանը), Աննա Մայրիկը, Կոմիտե Մայրիկը, Դրախ-

տի Մայրիկը՝ Նանիկ Ջինոյան, Ազգային Մայրիկը և ուրիշներ։ Մայրի´կ, ահա թե ինչ բնորոշում է 

տվել ժողովուրդն անձնական երջանկությունը հայրենիքի ազատագրության գործին նվիրված 

մայրերին՝ փաստելով նժդեհյան հայտնի խոսքի բովանդակությունը՝ մայրը միշտ էլ իր հոգուց մի 

բան տեղափոխում  է իր զավակների սրտի մեջ։ Նման առյուծածին մայրերն են, իսկապես, որ ի 

չիք կդարձնեն «Հայաստանը պաշտպանող արհեստական ամրությունները»։ 

Աշխատությունը փաստում է՝ հայ հերսուհիները կատարել են իրենց սրբագույն առաքելու-

թյունը, որը փոխանցվել է նաև սերնդեսերունդ՝ հասնելով մինչև մեր օրերը։  Թեև ըստ ֆիդայա-

կան գործող կանոնների՝ հայ կանանց արգելված էր մասնակցել հայդուկային կռիվներին՝ նրանց՝ 

օջախի և ընտանիքի պահապանների կյանքը վտանգի տակ չդնելու համար, բայց նշված օրեն-

քին չենթարկվեցին հայ հերուսուհիները՝ կռիվներին մասնակցելով ծպտված տղամարդու հա-

գուստով։ Նման հերոսուհիներից էին հերոսամարտի տարեգրության մեջ իրենց անփոխարինելի 

դերն ունեցող Սոսե Մայրիկը, Ցրոնքցի Շուշանը, Մշո դաշտի սուրհանդակ Մարիամը, մշեցի հե-

րոսուհի Իսմոն, նշանավոր հայդուկապետ Սևքարեցի Սաքոյի կինը՝ Մարո Ղարաքեշիշյանը, կին 

զինատար հայդուկ Ծաղիկը, հռչակավոր առաջնորդ ֆիդայապետ Արաբոյի քույրը՝ Կարմիր Իրի-

ցու տան Գյուլեն, Սասունի ինքնապաշտպանության հերոսուհիներից Շաքեն (մենագրության հե-

ղինակի պապի՝ Սիմոն Հակոբյանի հարազատ մորաքույրը), ազգային և պետական նշանավոր 

գործիչ Կարո Սասունու մայրը՝ Աննա Մայրիկը, գելիեգուզանցի Հռիփսիմե տատիկը (Ըռփո Տա-

յո), որը, չնայած կույր էր, բայց բոլոր ֆիդայիներին ճանաչում էր ձայնից՝ զանազանելով նույնիսկմ 

ֆիդայիների ու թշնամիների հրացանների ձայները, հեղափոխական պայքարի նվիրյալներ, ա-

զատագրական գործիչներ Իսկուհի Պալճյան-Թիրաքյանը, Զարուհի Տերոյանը (Ժենյան), Իսկու-

հի Տյուլպենտճյանը (Օրիորդ Հուստիկ), Սոֆի Արեշյանը-Օհանջանյանը, Ժենյա Ադամյանը և ու-

րիշներ։ Հայ հայդուկային պայքարի հզորագույն դեմքերից է եղել Աննա Մայրիկը՝ Խուլբի շրջանի 

Ահարոնք գյուղի հեղափոխական ոգին։ Նա Սասնո լեռնաշխարհի այն կանանցից մեկն էր, ով իր 

ամբողջ կյանքի ընթացքում զբաղվեց հանրային ու հեղափոխական գործերով, զգալով թուրք-

քրդական հարձակումների վտանգը, որդիներին ուսանելու և հեղափախական գերծունեություն 

ծավալելու հատուկ կարգադրություն էր տվել։ Նա իր ազդեցուցությունն ուներ ամբողջ լեռնաշ-

խարհի բնակչության վրա և դարձավ այնպիսի ղեկավար ուժ, որին հաշվի էին առնում ոչ միայն 

հայ իշխաններն ու քուրդ աշիրեթապետերը, այլև շրջանի թուրք կառավարիչները։ Նա իր զորա-

վոր նկարագրով, համարձակությամբ և խելքով գրավել էր բոլորի ուշադրությունը։ Գրիգոր Տեր-

Մկրտչյանի հայդուկային խմբում է կռվել Մարիամ Մակարյանը, որը հայտնի էր Մարո անունով։ 

Մարզվանում հայտնի ֆիդայուհի էր Մարինոսը, որը գործել է Շմավոնի հետ։ Վասպուրականում 

է գործել Զարուհին՝ Վազգեն Տերոյանի քույրը և Պետոյի նշանածը։ Հաճնում ակտիվ գործունութ-

յուն է ծավալել Մուրադի (Համբարձում Պոյաճյան) քույրը՝ Հայկանուշը։ Գևորգ Չաուշի խմբում 

կռվել է Խարս գյուղից Զարուհին (Զըրե)։ Կին հայդուկներից էր նաև Առվառինջ գյուղից Խանիկը։ 

Հայդուկային պայքարի ակնառու դեմքերից է եղել Ագապին, որը քաջ հայդուկ Տուրբախի կինն 

էր։ Կին հայդուկներից էր ծնունդով Վասպուրականցի անզուգական Սոսեն՝ Սոսե Մայրիկը՝ 

Աղբյուր Սերոբի կինը (1868-1953 թթ․։ Նա իր մարմնավորած տիպարով և սերունդներին կտա-

կած պատգամներով մեր ազգային ինքնության և հպարտության աղբյուր դարձավ։ Իր ապրած 

կյանքով և նվիրվածությամբ Սոսեն արդեն լիովին պատրաստ էր Ֆիդայական կյանքին, երբ 

1895 թ․ Սերոբը վերադարձավ պանդխտությունից և պայքարի դրոշը պարզեց ոչ միայն Վաս-

պուրականում, այլև Սասունում  և շրջակա տարածքներոմ: Սերոբի խմբում որպես շարքային 

մարտիկ ընդգրկվեց նաև Սոսեն՝ պատրաստ կրելու բոլոր դժվարություններն ինչպես Սերոբի 

խմբի յուրաքանչյուր հայդուկ։ Հայդուկային խմբում կնոջ առկայությունը բացառող` չգրված, սա-

կայն սրբորեն պահպանվող կարգը շրջանցվեց նաև այն պատճառով, որ Սերոբն ու նրա ընտա-

նիքն անընդհատ հետապնդվում էին թուրքերի կողմից և այլ ելք չկար, ուստի նա ստիպված էր 

Սոսեին իր հետ տեղափոխել  Սասունի լեռները։ Ամուսնու, հրամանատարի և անվեհեր հայդու-

կապետի կողքին ազատասեր հայուհին կարողացավ դիմակայել բոլոր դժվարություններին։ Աչ-

քի ընկնող հերսուհիներից են եղել Մոկունք գյուղից Եսթերը, Գևորգ Չաուշի զինակիցներից Եղ-

սոն, Սաթո Օհանջանյանը, Սատան Սիմեյանը և այլք։ 

Ուշագրավ է, որ աշխատության էջերում հայ կինը մարմնավորվում է ոչ միայն որպես մար-

տիկ, հեղափոխական գործիչ, ազգի նվիրյալ, այլև ընտանիքի պահապան, որն իր ընտանիքը 

դարձնում է ազգային դիմադրության օջախ․ մի դեպքում նրան տեսնում ենք զենքը ձեռքին 

սխրանքներ գործելիս, մյուս դեպքում` վտանգի պահերին արցունքոտ աչքերով թոնիրը համբու-

րելիս և Աստծուն աղոթելիս, որ իր բացակայությունը երկար չտևի պապենական օջախից: Նա 

իր զավակներին կարգադրում է կյանքը նվիրաբերել հայրենիքի ազատության սրբագույն գոր-

ծին, զավակ չունենալու դեպքում՝ ինքն է ձի հեծնում՝ զինվորագրվելով պայքարին։ 

Աշխատության երկրորոդ գլխում, որն ընդկգրկում է 75-249 էջերը, համապատասխան ար-

խիվային և այլ փաստաթղթերի հանգամանալից վերլուծությամբ ցույց է տրված Վասպուրակա-

նի, Շապին-Գարահիսարի, Մուսա լեռան, Ուրֆայի, Տարոնի, Խնուսի, Սասունի, Կիլիկիայի և այլ 

վայրերի՝ 1915-1923 թթ․ ինքնապաշտպանության հերոսամարտերի մասնակից հայուհիների 

սխրագործությունները, որոնց մի մասի անուններն առաջին անգամ են հիշատակվում։ Հեղինա-

կը մեծ ոգևորությամբ բացահայտում է իրենց կյանքը հայրենիքին  նվիրած այնպիսի հայուհինե-

րի հերսական գործունեությունը, ինչպիսիք են` Աղավնի Վարդապետյանը, Սրբուն, Սևոն, Ռպեն, 

Վերոնիկա Թանջուրյանը, Մարիամ Թաշչյանը, Վարդուհի Գաբիկյանը, Շուշան Գապայանը, Մա-

նուշակ Մանուկյանը, Վարդեր Զեյթլյանը, Սուլթան Սիմյանը, Եղիսաբեթ Յոթնեղբայրյանը, Գյու-

լինարը, օրիորդ Խաթուն Չավուշը  (Յափուճյան), Սուլթան Տեր-Մարկոսյանը, Նվարդ Թելյանը, 

Ակյուլինե Խանջյանը և շատ ու շատ հայտնի և ոչ այնքան ճանաչում ունեցողները, որոնց գերծու-

նեության մասին, ցավոք մինչ այժմ ռուսերեն լեզվով չկար մեկ ամբողջական ընդհանրացնող աշ-

խատություն։ Այս խոնրահ հերոսուհիները, ովքեր թե՛ մարտի դաշտում, թե՛ թիկունքում պայքա-

րել են մեր ժողովրդի ազատագրության և հոգևոր ու մտավոր զարգացման համար, հաճախ շեղ-

վել  են հայ հասարակության մեջ ընդունված նորմերից և խորը արմատներ ձգած սովորություն-

ներից, զատվել հայ կնոջ ավանդական և նահապետական կոչումից, որն արել են հայրենիքի ու 

սեփական ժողովրդի շահը հաշվի առնելով, նրա լուսավոր ապագայի եթե ոչ հստակ գիտակցու-

թյամբ, ապա հավատով, որ այդ ապագան մերն է լինելու։   

Այսպիսով՝ սույն մենագրությունը հայ ժողովրդի հերոսական անցյալի, ազատագրության 

համար մղվող դարավոր պայքարի նկատմամբ պատմաբանի մեծ գնահատանքի և սիրո վկայա-

գիրն է, որն էլ ուժ է հաղորդել հեղինակին տարիներ շարունակ պրպտել արխիվային ֆոնդերը, 

ուսումնասիրել հուշագրությունները, հայտնաբերել նաև անհայտ վկայություններ հայ հերոսու-

հիների մասին: Նրանց հայրենասիրությունն ու խիզախությունը, ժողովրդի ճակատագրի նկատ-

մամբ առլեցուն պատասխանատվությունը ճշմարիտ չափանիշներ են նաև մեր օրերում։  

 

Կարինե Եղիազարյան - պ․գ․թ., դոցենտ 

Մերի Հովհաննիսյան - բ․գ․թ. 

 

  


